	ՀԱՅԿԱԿԱՆ ՏԵՂԵԿԱՏՈՒԱԴԱՇՏԸ ԵՒ ՀԱՄԱԿԱՐԳՈՒՄԻ ԱՆՀՐԱԺԵՇՏՈՒԹԻՒՆԸ
Համաժողովին համար ձեւակերպուած թեման կը յուշէ խորհրդածել լրագրողական բնագաւառին վերաբերեալ ներկայ ժամանակներուն յառաջացուցած տագնապներուն եւ միաժամանակ ընձեռած կարելիութիւններուն մասին: Եւ այդ բոլորին մէջ դիտարկելու` մեր բոլորին առջեւ կանգնած մարտահարւէրները,ինչպէս կը բանաձեւէ համաժողովի ընդհանուր թեման:

Տագնապը` առաջին հերթին ընդհանրապէս տպագիր մամուլին կապուած, միջազգային է շեշտակիօրէն եւ ոչ միայն հայկական: Բաժանորդներու թիւի կտրուկ նուազում, տպաքանակներու յանկարծակի անկում, էջաթիւերու պակսեցում, սակագիներու յարափոփոխ վիճակ, թերթի սպառման արտակարգ միջոցներու որդեգրում, մինչեւ անգամ թերթ վաճառելու համար յարակից վիճակախաղերու, նուէրներու եւ պարգեւներու տրամադրում: Այս երեւոյթներն ու միջոցառումները պարզապէս կ՛ընդգծեն, որ տպագիր մամուլ հասկացողութիւնը գոյութեան առումով հատած է վտանգաւոր գօտիի սահմանը: Միաժամանակ սակայն, փոխուած է նաեւ լրատուադաշտ հասկացողութիւնը: Թէ՛ տպագիր մամուլը, թէ՛ ձայնասփիւռի կայանները եւ թէ հեռատեսիլի պետական կամ սեփական ընկերութիւնները հասանելիութիւն ապահովելու համար տարածք գրաւած են համացանցի վրայ: Տեղեկատուական համաշխարհայնացումի իւրօրինակ կացութեան մը մէջ կը գտնուի զանգուածային լրատուութիւնը այսօր, ուր գլխապտոյտ պատճառող արագութեամբ կը գործէ լրատուական արտադրողականութիւնը: Փաստօրէն չէ կանոնակարգուած դաշտը, չկան ընդունուած եւ չընդունուած նորմեր, չկան յղումներ կատարելու պարտաւորութիւններ, պաշտօնական յայտարարուած ուղեգիծը բաժնելու չբաժնելու դրոյթներ, քննարկումի առիթ տալու-չտալու հարցեր: Այս դաշտին մէջ կամ աւելի ճիշդը պիտի ըլլար բնութագրել բոլորվին բաց հրապարակին վրայ անհեթեթ կը դառնան գրաքննութիւն կամ ինքնագրաքննութիւն յղացքները: Տուեալ կայքէջի մը վրայ երեւցած լրատուութիւնը, տեղեկութիւնը կամ մեկնաբանութիւնը կրնայ կայծակնային արագութեամբ քննարկումի նիւթի վերածուիլ` համացանցային հարիւրաւոր ծառայութիւններու կողմէ հրամցուած ելեկտրոնային տարածքներու վրայ: Այս արագակշռոյթ ընթացքը կը գլէ կ՛անցնի աշխարհագրական տարածքները եւ միաժամանակ աշխարհի չորս ծագերուն կը հասցնէ անհրաժեշտ պատգամը, երբեմն պարզ զուտ լրատուական-տեղեկատուական տարազին տակ, երբեմն մեկնաբանական բովանդակութեամբ, յաճախ ալ ապատեղեկատուութեամբ: 

Դասական մամուլը, իր նախնական առաքելութեամբ ետ կը նմայ զուտ լրատուութիւն թողարկելու այսօրուան մրցավազքէն: Զուտ տպագիր մամուլը` նոյնիսկ աշխարհի ամէնէն հռչակաւոր տպագիր թերթը ուշացած է իր ա՛յս առաքելութեան մէջ: 

Ահա՛ այս տեսակ պայմաններու մէջ է կամ նման չկանոնակարգուած դաշտի մէջ, լրատուական առումով անտառի օրէնքով ղեկավարուող միջավայրի մէջ, ուր Սփիւռքի մեր թերթերը կամ գաղութի մամուլը պէտք է շնչէ, ապրի, գոյատեւէ: Այսօրուան լրատուադաշտի խաղի կանոնները գլխիվայր շրջած են նախկին դրութիւնը: 

Նուրբ է կացութիւնը: Եւ կը պահանջէ աշխատանքի արդիւնաւէտութեան համար պահել հաւասարակշռութիւնը: Պահպանել էութիւնը, խորքը, բարեփոխել ձեւը, տարազը, կեղեւը միայն: Լայնօրէն եւ առաւելագոյն չափերով օգտուիլ արհեստագիտութեան այսօրուան ընձեռած բոլոր կարելիութիւններէն, հայութեան եւ Հայաստանին կապուած խնդիրներու առարկայական լուսաբանումը հայ ընթերցողին հասանելի դարձնելու առաջադրանքով:: 

Հայ տեղեկատուական դաշտին առջեւ իբրեւ հրամայական կանգնած է արտաքին այլ խնդիր մը: Համացանցային անսահման տարածքներու վրայ հայկական հարցերը խեղաթիւրելու, պատմական ճշմարտութիւնները նենգափոխելու, այժմէական ամէնէն հրատապ գործընթացներուն մասին ապատեղեկատուութիւն կատարելու պետական քաղաքականութիւններու իրողութիւնը: Փաստօրէն բաւական աշխատունակ վիճակի մէջ է թուրքեւազրպէյճանական միացեալ քարոզչամեքենան, հայկական ամէնէն այժմէական խնդիրներուն մասին յերիւրերանքներ արտադրելու տեսակէտէն: Աշխատանքը ոչ թէ անուղղակի մասնակցութիւնը կը մատնէ պետութիւններուն, կամ պետական հովանաւորութեամբ կը տարուի այլ ուղղակի պետութեան նախաձեռնութեամբ, պետական ամէնէն բարձրաստիճան պաշտօնատարներու ճամբով եւ անոնց ստորագրութիւններով: Նախապէս գիրքերով, թերթերով, պրակներով եւ զանազան տպագիր հրատարակութիւններով էր այս աշխատանքը: 

Այժմ` համացանցի կայքէջերով, ելեկտրոնային նամակարշաւներով, ելեկտրոնային զանազան ծառայութիւններու վրայ տեսանիւթեր տեղադրելով, ապատեղեկատուութիւն ողողելով: Հայկական կողմէն համարժէք եւ համաչափ չէ այս բոլորին դիմաց տարուուղ աշխատանքը: Եւ երբ կը խօսինք պետական մակարդակներով տարուող աշխատանքի մասին կ՛ակնկալուի բնականաբար պետական համապատասխան պատրաստուածութիւն, հակադարձութիւն բայց նաեւ նախաձեռնողականութիւն: Այստեղ կրնան լծակից դառնալ թէ՛ հայաստանեան եւ թէ՛ սփիւռքեան մամուլի կամ առ հասարակ զանգուածային լրատուամիջոցներու ներկայացուցիչները, ինչ որ աւելիով կը շեշտէ համակարգուած հայկական միասնական տեղեկատուական դաշտ ձեւաւորելու անհրաժեշտութիւնը: 
Այս առումով ողջունելի է Հայաստանի հանրապետութեան նախագահին կողմէ տեղեկատուական անվտանգութեան հայեցակարգի մշակման առաջադրանքը: Տեղեկատուական պատերազմը սակայն ,միայն հայկական, ազրպէյճանական եւ թրքական տարածքներու վրայ կիրարկուող պատերազմ չէ. միջազգային է ամէն բանէ առաջ, որովհետեւ սանձազերծուած ապատեղեկատուութիւնը նախ ուղղուած է միջազգային հանրութեան եւ կը ծառայէ անոր կարծիքի ապակողմնորոշման քաղաքականութեան: 
Պարզ է ուրեմն, որ նման քայլերու դիմաց հակակշիռ գործողութիւններ կազմակերպելու համար աւելի քան անհրաժեշտ են սփիւռքեան հայատառ եւ ոչ հայատառ լրատուամիջոցներու-, վերլուծական կեդրոններու ընդհանուր գործին մասնակցութիւնը: Բայց գործէն առաջ նաեւ ռազմավարութեան մշակման աշխատանքին եւ անոր յատկացուած քննարկումներուն մասնակցութիւնը:

Տեղեկատուական այս ոլորտին մէջ մէկ կարեւոր ենթաբաժին եւս ուղղակի կը կապուի սփիւռքահայ լրատուամիջոցներուն: Արդէն Թուրքիան եւ Ազրպէյճանը տեղեկատուական համակարգ ունին հայերէնով: Հարցը արագ հայեացքով կը դիտարկուի Թուրքիոյ ազգային փոքրամասնութիւններու իրաւունքները յարգելու եւ եւրոպական կառոյցներու ընդառաջ թրքական պետութեան համարկումի քաղաքականութեան ծիրին մէջ: Այս յայտագիրներու արբանեակային հեռաձարկումները, համացանցային տարբերակները եւ հասանելիութեան սահմանները կը նախանշեն, որ քաղաքականութիւնը եթէ մէկ կողմէ եւրոպական համարկումի ճիգերուն կը ծառայէ միւս կողմէ նաեւ հիմնականին մէջ հայ զանգուածներուն քարոզչական ալիք հասցնելուն կը միտի: Մանաւանդ որ հակառակ Եունեսքոյի թէ նոյնինքն եւրոպական կառոյցներու կողմէ արեւմտահայերէնը վտանգուած լեզուներու դասակարգումին տակ տեղադրելու յայտարարութիւններուն, թրքական կառավարութիւնը առաւելաբար արեւելահայերէնը կ՛ընտրէ այս առումով իբրեւ քարոզչական հաղորդակցութիւններու լեզու: 
Իսկ հայերէնով կատարուած թուրքեւազրպէյճանական լրատուութիւնը հիմնովին կը տարբերի անոնց թրքատառ տեղեկատուութենէն` չըսելու համար ապատեղեկատուութենէն` հայկական հարցերուն մասին: Նուրբ ու մշակուած յատուկ քաղաքականութիւն կայ այնտեղ հասկնալիօրէն հայ զանգուածները չվիրաւորելու, անոնց համար գրաւիչ դառնալու եւ բարեկամական մթնոլորտ ձեւաւորելու: Այս առումով գրեթէ խոպան է մեր դաշտը, յատկապէս թուրք եւ ազրպէյճանական զանգուածներուն հասանելի դառնալու:

Թէ՛ հայաստանեան եւ թէ սփիւռքեան մամուլը կամ աւելի լայն ըմբռնումով լրատուադաշտը այս անգամ հայատառ հրապարակումներուն հետեւելու եւ անպայման հակազդելու խնդիր ունին իրենց առջեւ: Այստեղ է ահա, որ սփիւռքահայ լրատուամիջոցները իրենց ճիգերը, ներուժն ու ռազմավարութիւնները համակարգելու անհրաժեշտութիւնը ունին: Անհրաժեշտութիւն, որուն ձեռնարկումը պէտք չէ ուշանայ: Միաժամանակ արեւմտահայերէնի պահպանման եւ զարգացման ու տակաւին քաղաքական հրապարակագրութեան համապատասխան բառակերտման եւ մեր դատին հետ կապուած իրաւաբանական եզրաբանութեան արեւմտահայացման առաջնահերթ խնդիր: 

Յատուկ պէտք է անդրադառնալ նաեւ միջին արեւելքի մէջ թրքական գործօնի աշխուժացման երեւոյթին առընթեր թուրքեւազրպէյճանական միացեալ քարոզչամեքենայի սպրդեցուցած լրատուութիւնները արաբական եւ մասնակի օրինակներով լիբանանեան մամուլի էջերուն: Թուրքիոյ արտաքին գործոց նախարարին փակ հանդիպումները լիբանանեան զանգուածային լրատուամիջոցներու ամէնէն նշանաւոր ներկայացուցիչներուն հետ պարզապէս այս նպատակին կը ծառայեն: Այստեղ ընտրուած է յատուկ մարտավարութիւն. ապատեղեկատուութիւնը զանց առած է հայ-թրքական յարաբերութիւնները կամ աւելի մասնակիօրէն ցեղասպանութեան ժխտումի քաղաքականութիւնը եւ կեդրոնացած` ղարաբաղեան թեմային վրայ, ուր փորձ կը կատարուի յատկապէս հարցի կրօնական բնութագրումի, հայերը ջարդարար եւ նախայարձակ ներկայացնելու: Վերստին արաբական մամուլի բառապաշարին մէջ մուտ գործած են ,անջատողականե, ,ջարդարարե, ,Քրիստոնեայ հայեր ընդդէմ ազրպէյճանցի իսլամներե բառակապակցութիւնները:

Մէկէ աւեի են արաբական մամուլի օրինակները, որոնք հայ-ազրպէյճանական շփման գիծի երկայնքին արձանագրուած հրադադարի խախտումները լուսաբանելու համար կ՛որդեգրեն ազրպէյճանական աղբիւրը, մինչ խնամքով անուշադրութեան կը մատնեն Արցախի պաշտպանութեան նախարարութեան շրջանառութեան մէջ դրած տեղեկատուութիւնը:
Այս բոլորին կը նպաստէ նաեւ իսլամական վեհաժողովներու ընդունած ամէնէն հակահայ բանաձեւերը, եւ անոնց ներշնչումով արաբական եւ այս պարագային լիբանանեան մամուլի արձագանգումները: Մարտավարութիւնը Ցեղասպանութեան ժխտումի գործօնը զանց առնելու եւ ղարաբաղեան թեմային վրայ կեդրոնանալու յստակ է ու թափանցիկ: Աշխատանք կայ միջպետական համակարգաւորուածութեամբ իսլամ ազգաբնակչութիւններուն եւ հայ համայնքին միջեւ ներհասարակական անջրպետներ յառաջացնելու: 
Այս բոլորը կը կատարուին երկիրներու մէջ, ուր հայութիւնը երկար տասնամեակներէ ի վեր կայք հաստատած է, համարկուած տեղւոյն հասարակութեան, աշխուժ մասնակցութիւն բերած երկրի քաղաքական, մշակութային եւ տնտեսական բնագաւառներուն մէջ: Փորձ կը կատարուի շրջելու արաբ հասարակութեան մօտ հայ կերպարին նկատմամբ ստեղծուած տպաւորութիւնը, համոզումը: Խնդիրը ուրեմն ոչ միայն Ղարաբաղեան հարցի առնչութեամբ թուրքեւազրպէյճանական ապատեղակատուութիւններուն հակազդելու մասին է այլ նաեւ տեղւոյն հայ հասարակութեան նկատմամբ ստեղծուած համոզումները անսասան պահելու եւ ներհասարակական պառակտումները կանխարգիլելու: 
Մեր հակառակորդին կողմէ նուրբ մարտավարութեամբ մշակուած վտանգաւոր խաղ սկսած է մեր դէմ: Հակակշիռ տեղեկատուական գործողութիւններ պէտք են: Եւ եթէ կայ թուրք-ազրպէյճանական դանտեմի տեղեկատուական բաժանմունքը, ինչո՞ւ պէտք չէ ձեւաւրոուի եւ գործէ Հայաստան-Սփիտւռք-Արցախ տեղեկատուական ոլորտի համակարգուած աշխատանքը: Նման ճիշդ մեքենականութեան մը յառաջացումով մենք յստակ առաւելութիւններ ձեռք կը ձգենք մեր հակառակորդին վրայ նկատի ունենալով մանաւանդ հայկական աշխարհատարած զանգուածային լրատուամիջոցներու գոյութիւնը: 

Խնդիրները շատ են, զարգացումները աննախադէպօրէն արագ: Օրը կը պահանջէ մասնագիտական պատրաստուածութիւն, արհեստավարժ աշխատանք, այսօրուան ընձեռած կարելիութիւններու լիարժէք օգտագործում: Բայց նաեւ համախմբուած եւ միասնական տեղեկատուական դաշտ ձեւաւորելու եւ կայացնելու աշխատանք: Եւ այս առումով ողջունելի է Սփիւռքինախարարութեան այս նախաձեռնութիւնը, որ մաղթենք որ անպայման յաջողի ձեւաւորել համակարգուած աշխատանքի համապատասխան մեքանիզմները:հայ լրագրողական ներուժի կուտակումը, համախմբումն ու արդիւնաւէտ աշխատիլը, համոզուած եմ կրնայ լուրջ հարուած հասցնել թուրքեւազրպէյճանական միացեալ քարոզչամեքենային:


Շնորհակալութիւն:
	
[image: image1.jpg]



Շահան Գանտահարյան









	

	

	
	


